
 
VENDIM 

Nr. 167, datë 4.11.2019 
 

MBI MIRATIMIN E DRAFTKONTRATËS PËR SHITBLERJEN E ENERGJISË 
ELEKTRIKE NDËRMJET SHOQËRISË SË PRODHIMIT TË ENERGJISË 

ELEKTRIKE/KESH SHA, AKSIONET E SË CILËS KONTROLLOHEN 
PLOTËSISHT OSE PJESËRISHT NGA SHTETI DHE FURNIZUESIT TË 

SHËRBIMIT UNIVERSAL/OSHEE SHA, PËR  FURNIZIMIN E KLIENTËVE 
FUNDORË PËR PERIUDHËN KOHORE 1.1.2019–31.12.2019 

 
Në mbështetje të neneve 16 dhe 20, germa “h”, të ligjit nr. 43/2015, datë 22.5.2003, “Për 

sektorin e energjisë elektrike”, të ndryshuar; neneve 5 dhe 14, të VKM-së nr. 244, datë 30.3.2016, 
“Për miratimin e kushteve për vendosjen e detyrimit të shërbimit publik, që do të zbatohen ndaj 
të licencuarve në sektorin e energjisë elektrike, të cilët ushtrojnë aktivitetin e prodhimit, 
transmetimit, shpërndarjes dhe furnizimit me energji elektrike”, të ndryshuar dhe nenit 26, të 
“Rregullores për organizimin, funksionimin dhe procedurat e ERE-s”, miratuar me vendimin e 
bordit të ERE-s, nr. 96, datë 17.6.2016, bordi i ERE-s, në mbledhjen e tij të datës 4.11.2019, 
mbasi shqyrtoi relacionin nr. 95/3 prot, datë 30.10.2019, të përgatitur nga Drejtoritë Teknike në 
lidhje me miratimin e “Kontratës për shitblerje të energjisë elektrike ndërmjet Shoqërisë së 
Prodhimit të Energjisë Elektrike, aksionet e së cilës kontrollohen plotësisht ose pjesërisht nga 
shteti/KESH sh.a. dhe Furnizuesit të Shërbimit Universal, për periudhën kohore 1.1.2019–
31.12.2019”, 

konstatoi se:  
- Me vendimin nr. 68, datë 10.5.2019, ERE-ja ka filluar procedurën për miratimin e 

draftkontratës tip për shitblerjen e energjisë elektrike ndërmjet Shoqërisë së Prodhimit të 
Energjisë Elektrike KESH sh.a., aksionet e së cilës kontrollohen plotësisht ose pjesërisht nga 
shteti dhe Furnizuesit të Shërbimit Universal, OSHEE sh.a. për periudhën 1.3.2019–31.12.2019. 

- Gjatë shqyrtimit të kësaj kontrate janë evidentuar disa ndryshime krahasuar me kontratën në 
fuqi, miratuar me vendimin nr. 132, datë 7.6.2018 dhe e lënë në fuqi me vendimin nr. 16, datë 
18.2.2019. Këto ndryshime konsistojnë kryesisht në nenin 2, pika 1, nenin 3, nenin 9, nenin 11, 
nenin 12 dhe nenin 14.  

- Me shkresën me nr. 176/7 prot, datë 5.6.2019, ERE-ja u ka dërguar palëve të interesit, 
Ministrisë së Infrastrukturës dhe Energjisë dhe Ministrisë së Financave dhe Ekonomisë, kërkesën 
për opinion në lidhje me ndryshimet e evidentuara në kontratën në fuqi, miratuar me vendimin 
nr. 132, datë 7.6.2018 dhe lënë në fuqi me vendimin nr. 16, datë 18.2.2019, të bordit të ERE-s. 
Në këtë shkresë ERE-ja ka bërë me dije ndryshimet në draftkontratën të paraqitur nga shoqëria 
KESH sh.a. dhe OSHEE sh.a.. 

- Në vijim me shkresën nr. 176/8 prot, datë 5.6.2019, ERE-ja i është drejtuar shoqërive 
KESH sh.a. dhe OSHEE sh.a. duke i kërkuar informacion lidhur me dispozitat e ndryshuara, 
kryesisht në nenin 2, pika 1, nenin 3, nenin 9, nenin 11, nenin 12 dhe nenin 14, si dhe 
përputhshmërinë e dispozitave të nenit 9, pika 1.1, të kësaj kontrate.  

- Gjithashtu ERE-ja i ka kërkuar KESH sh.a. dhe OSHEE sh.a. të bëjnë me dije vendimin e 
Asamblesë së Shoqërisë, ku, në përputhje me parashikimin e VKM-së nr. 244/2016, është 
vlerësuar mënyra e përdorimit të të ardhurave shtesë mbi ato të parashikuara në programin 
ekonomik, siç është parashikuar në nenin 9.1.1 të draftkontratës. 

- Me shkresën me nr. 176/13 prot, datë 3.7.2019, ERE-ja i është drejtuar përsëri Ministrisë së 
Infrastrukturës dhe Energjisë dhe Ministrisë së Financave dhe Ekonomisë lidhur me 
dakordësinë/miratimin e kontratës për shitblerjen e energjisë elektrike ndërmjet Shoqërisë së 
Prodhimit të Energjisë Elektrike KESH sh.a., aksionet e së cilës kontrollohen plotësisht ose 



pjesërisht nga shteti dhe Furnizuesit të Shërbimit Universal, OSHEE sh.a për periudhën 
1.3.2019–31.12.2019. 

- ERE, me qëllim vijimin e miratimit të kësaj kontrate, zhvilloi një seancë dëgjimore në datën 
11.7.2019, mes përfaqësuesve të Entit Rregullator të Energjisë, Korporatës Elektroenergjitike 
Shqiptare sh.a., Operatorit të Shpërndarjes së Energjisë Elektrike sh.a., Operatorit të Sistemit të 
Transmetimit sh.a., Ministrisë së Infrastrukturës dhe Energjisë, Ministrisë së Financës dhe 
Autoritetit të Konkurrencës për të diskutuar në lidhje me qëndrimin dhe komentet e palëve mbi 
dispozitat e kësaj kontrate që lidhen kryesisht me: Përdorimin e të ardhurave shtesë për fondin 
rezervë, në respektim të parashikimeve të VKM-së nr. 244/2016, neni 5.1 të saj; kuptimin e 
drejtë nga palët të dispozitave të VKM-së nr. 244/2016, neni 5, pika 3: Parashikimet e vendosura 
në nenin 9 “Zhdëmtimet/Kompensimet” pika 1, të kontratës. 

Qëndrimi i palëve. 
- KESH sh.a. sqaron se: Palët kanë vendosur që kompensimi të bëhet në fund të vitit, vetëm 

nga të ardhurat që shoqëria e prodhimit do të mund të krijojë përgjatë vitit ushtrimor të cilat do 
të depozitohen në një llogari qëllimore (Escrow account), e cila në vetvete përfaqëson një 
mekanizëm për përmbushjen e këtij detyrimi nga ana e KESH sh.a. sipas kontratës. KESH do të 
krijojë një fond rezervë për qëllime kompensimi dhe llogaria Escrow do të lidhet drejtpërdrejtë me 
detyrimin për kompensim që ka ndaj palës OSHEE sh.a. Ky fond që do të krijohet, do të përbëjë 
të ardhura shtesë vetëm në momentin kur viti do të ketë mbaruar dhe rakordimet për sasitë e 
kontraktuara dhe të nominura do të jenë mbyllur midis palëve dhe do të jenë sqaruar detyrimet 
që pala KESH sh.a. do të ketë ndaj palës OSHEE sh.a. 

- Autoriteti i Konkurrencës ka shprehur mendimin me shkresën me nr. 312/2 prot, datë 
2.7.2019, protokolluar me tonën 342/1 prot, datë 3.7.2019 dhe shprehet që: Kontrata me kushtet 
e saj për shitblerjen e energjisë elektrike ndërmjet shoqërive gjeneruese/prodhuese të energjisë 
elektrike, nuk bie në kundërshtim me ligjin nr. 9121, datë 28.7.2003, “Për mbrojtjen e 
konkurrencës”, i ndryshuar. 

- OSHEE sh.a. u shpreh që kjo kontratë është zgjidhja më praktike. Duke marrë shkas nga 
mosmarrëveshjet që kanë pasur të dy shoqëritë (OSHEE sh.a./KESH sh.a.) u propozua të 
krijohet kjo llogari, në të cilën do të depozitohen të gjithë eksportet që KESH sh.a., do të 
realizojë, (jo për efekt optimizimi).  

Konstatimet e ERE-s. 
- Në nenin 3, “Përkufizimet dhe Ndërtimi” pika 6, “llogaria Ecsrow” është parashikuar në 

kontratë se, citojmë: “…Në këtë llogari shitësi do të depozitojë të ardhurat e siguruara nga shitja 
e energjisë elektrike në treg të parregulluar”. 

- Sa i përket këtij neni, duke qenë se palët, dhe kryesisht KESH sh.a. është shprehur se llogaria 
Escrow do të shërbejë si një garanci kontrate për sasinë e mosfurnizuar dhe sipas VKM-së nr. 
244/2016, të ndryshuar, në nenin 5.3, pika 3, parashikohet ndër të tjera se, citojmë: 
“…Furnizuesi i Shërbimit Universal kompensohet nga Shoqëria e Prodhimit të Energjisë 
Elektrike për sasinë e pasiguruar nga Shoqëria e Prodhimit të Energjisë Elektrike sipas vlerës së 
përcaktuar në kontratë” në këtë rast duke qenë se llogaria Escrow shërben si garanci kontrate, siç 
janë shprehur vetë palët, ajo duhet të mbushet vetëm me vlerën në lekë të sasisë së pasiguruar të 
energjisë elektrike me çmimin e përcaktuar në kontratë. 

- Në lidhje me afatet e hyrjes në fuqi të kësaj Kontrate, palët kanë dakordësuar hyrjen në fuqi 
të kësaj Kontrate në datë 1.3.2019, duke preferuar që periudha 1.1.2019–28.2.2019, të mbetet e 
rregulluar nga Kontrata e miratuar për vitin 2018 dhe lënë në fuqi me vendimin e bordit të ERE-
s nr. 16, datë 18.2.2019. 

- Në lidhje me kërkesën e palëve në kontratë për shtrirjen e efekteve juridike të kësaj kontrate, 
konstatohet se, sasia e parashikuar për këtë kontratë është ajo e miratuar me vendim të 
Asamblesë së Përgjithshme të KESH sh.a., e cila përfshin një periudhë 12-mujore, përgjatë gjithë 
vitit 2019. Çmimi i miratuar nga asambleja e përgjithshme e shoqërisë në kuptim të kontratës së 
rregulluar mes palëve, afekton rregullimin për blerjen e sasisë së energjisë përgjatë vitit 2019. 



- Sa i përket sasisë totale të përcaktuar sipas vendimit të ministrit të Infrastrukturës dhe 
Energjisë nr. 14430/3, datë 19.12.2018, “Mbi miratimin e programit ekonomiko-financiar të 
shoqërisë KESH sh.a. për vitin 2019 dhe vitet 2019–2023” ajo është përcaktuar në masën 
3,950,000 MWh. 

- Në nenin 9, “Zhdëmtimet/Kompensimet” pika 1.1, parashikohet në kontratë se, citojmë: 
“…shitësi pranon të hapë një llogari të dedikuar Escrow në monedhën euro në një nga bankat e 
nivelit të dytë, llogari në të cilën do të depozitojë të gjitha të ardhurat nga shitja e energjisë 
elektrike në treg të parregulluar dhe do të shërbejë si garanci për shlyerjen e detyrimeve të shitësit 
ndaj blerësit. Shitësi merr përsipër të mos i përdorë këto të ardhura për asnjë qëllim tjetër 
përveçse për qëllimin e përcaktuar në kontratë”. 

- Sa i përket këtij neni parashikimi për depozitimin e të gjitha të ardhurave nga shitja në treg të 
parregulluar, bie ndesh me parashikimin e VKM-së nr. 244/2016, në të cilën nenin 5.1 i saj 
përcakton se: “Në çdo rast të vendosjes së detyrimit publik ndaj shoqërisë së prodhimit, aksionet 
e së cilës kontrollohen plotësisht apo pjesërisht nga shteti, asambleja e përgjithshme e kësaj 
shoqërie, pasi merr mendimin e ministrit të Financave dhe Ekonomisë, vlerëson rast pas rasti 
mbi mënyrën e përdorimit të të ardhurave shtesë mbi ato të parashikuara në programin 
ekonomik....”, duke qenë se shoqëria e prodhimit të vetmet të ardhura që mund të sigurojë mbi 
ato të kësaj kontrate janë nga shitja në treg të parregulluar, fondi do të humbiste qëllimin për të 
qenë garanci kontrate, por prezumohet si një fond rezervë për krijimin e të cilit duhet me parë 
miratimi i MIE-s dhe mendimi i MEF-së, fakt që na është bërë me dije se nuk ekziston, si 
rrjedhojë parashikimi se shitësi nuk do t’i përdorë këto të ardhura për asnjë qëllim tjetër është 
jashtë kontekstit të të drejtës së këtij të fundit. 

- Neni 9, pika 1.2, parashikon ndër të tjera se, citojmë: “Vlera e kompensimit për blerësin do 
të jetë për sasinë e paplotësuar pas rakordimit vjetor, por nuk do të jetë me e madhe se vlera e 
llogarisë Escrow nga të ardhurat e siguruara nga shitja në treg të parregulluar…..”. 

- Ky parashikim bie ndesh me parashikimin e përmendur dhe më sipër të VKM-së nr. 
244/2016, të ndryshuar, në nenin 5.3, pika 3, parashikohet ndër të tjera se, citojmë: 
“…Furnizuesi i Shërbimit Universal kompensohet nga Shoqëria e Prodhimit të Energjisë 
Elektrike për sasinë e pasiguruar nga Shoqëria e Prodhimit të Energjisë Elektrike sipas vlerës së 
përcaktuar në kontratë” si rrjedhojë vlera maksimale e kompensimit është përcaktuar tashmë nga 
ana e VKM-së nr. 244/2016 dhe nuk është lënë në dëshirën e palëve. 

- I njëjti konstatim vlen dhe për nenin 9, pika 1.3, pjesa, citojmë: “…. Nëse vlera maksimale e 
kompensimit nuk është akumuluar në llogarinë e posaçme, atëherë vlera e kompensimit do të jetë 
ajo shumë e akumuluar në këtë llogari”. 

Për gjithë sa më sipër cituar, bordi i ERE-s,  
 

VENDOSI: 
 
1. Miratimin e draftkontratës “Për shitblerjen e energjisë elektrike ndërmjet Shoqërisë së 

Prodhimit të Energjisë Elektrike/KESH sh.a., aksionet e së cilës kontrollohen plotësisht ose 
pjesërisht nga shteti dhe Furnizuesit të Shërbimit Universal/OSHEE sh.a. për furnizimin e 
klientëve fundorë për periudhën kohore 1.3.2019–31.12.2019” protokolluar në KESH me nr. 
1716 prot, datë 5.4.2019 dhe protokolluar në OSHEE me nr. 8020 prot, datë 8.4.2019, me 
ndryshimet si më poshtë: 

a) Emërtimi i Kontratës bëhet: Për shitblerjen e energjisë elektrike ndërmjet Shoqërisë së 
Prodhimit të Energjisë Elektrike/KESH sh.a., aksionet e së cilës kontrollohen plotësisht ose 
pjesërisht nga shteti dhe Furnizuesit të Shërbimit Universal/OSHEE sh.a. për furnizimin e 
klientëve fundorë për periudhën kohore 1.1.2019–31.12.2019. 

b) Neni 2, pika 1, bëhet: Sasia e programuar/kontraktuar e prodhimit të energjisë elektrike që 
shitësi do t’i lëvrojë blerësit, për vitin 2019, përcaktohet sipas vendimit të ministrit të 
Infrastrukturës dhe Energjisë nr. 14430/3, datë 19.12.2018, “Mbi miratimin e programit 



ekonomiko-financiar të shoqërisë KESH sh.a. për vitin 2019 dhe vitet 2019–2023 dhe sipas këtij 
vendimi është 3,950,000 MWh, sipas tabelës së aneksit 1, bashkëlidhur kësaj kontrate.  

c) Neni 3, pika 7, bëhet: Vlera e kompensimit: Vlera që rezulton për sasinë e energjisë së 
paplotësuar nga shitësi me çmimin e përcaktuar sipas parashikimeve të nenit 5, të VKM-së nr. 
244/2016, datë 30.3.2016, “Për miratimin e kushteve për vendosjen e detyrimit të shërbimit 
publik, që do të zbatohen ndaj të licencuarve në sektorin e energjisë elektrike, të cilët ushtrojnë 
aktivitetin e prodhimit, transmetimit, shpërndarjes dhe furnizimit me energji elektrike”, të 
ndryshuar. 

d) Neni 9, pika 1, bëhet: Rasti i mosperformancës nga ana e shitësit: Në atë shkallë që shitësi 
(pala livruese) nuk i konfirmon blerësit të gjithë sasinë mujore/javore/ditore të përcaktuar në 
pikën 1, të nenit 2, të kontratës, por në çdo rast jo më shumë se sasia e nevojshme për furnizimin 
e klientëve fundorë që përfitojnë nga shërbimi universal i furnizimit dhe kjo paaftësi nuk 
shfajësohet nga një ngjarje e forcës madhore ose nga mosperformanca e palës tjetër, blerësi (pala 
pranuese) ka të drejtën e një kompensimi për sasinë e energjisë elektrike që rezulton si diferencë 
ndërmjet sasisë vjetore të përcaktuar në pikën 1, të nenit 2 dhe sasisë vjetore që rezulton si 
shumë e sasive të konfirmuar/nominuar sipas parashikimeve të nenit 4. Në rast se kjo sasi nuk 
është plotësuar palët bien dakord që blerësi të kompensohet për këtë sasi sipas parashikimeve të 
nenit 5, të VKM-së nr. 244/2016, të ndryshuar. 

e) Neni 9, pika 1.1, ndryshon: “Me qëllim përmbushjen e këtij detyrimi shitësi pranon të hapë 
një llogari të dedikuar Escrow në monedhën euro në një nga bankat e nivelit të dytë, llogari në të 
cilën do të depozitojë të ardhurat e nevojshme për garantimin e shlyerjes së detyrimeve për sasitë 
e paplotësuara nga shitësi të detyrimeve kontraktuale sipas parashikimeve të nenit 9, pika 1. 
Shitësi merr përsipër që këto të ardhura të mos i përdorë për asnjë qëllim tjetër përveçse për 
qëllimin e përcaktuar në këtë kontratë”. 

f) Neni 9, pika 1.2, ndryshon: “Vlera e kompensimit për blerësin do të jetë për sasinë e 
paplotësuar pas rakordimit vjetor”. 

g) Neni 9, pika 1.3, ndryshon: “Pas rakordimeve të sasisë së paplotësuar midis shitësit dhe 
blerësit dhe nënshkrimit të faturës së kompensimit, blerësi do t’i drejtohet bankës ku është 
krijuar llogaria Escrow me kërkesën për kalimin e vlerës në llogarinë e blerësit sipas nenit 9, pika 1. 
Në rast se kjo sasi nuk është plotësuar palët bien dakord që blerësi të kompensohet për këtë sasi 
sipas parashikimeve të nenit 5, të VKM-së nr. 244/2016, datë 30.3.2016, “Për miratimin e 
kushteve për vendosjen e detyrimit të shërbimit publik, që do të zbatohen ndaj të licencuarve në 
sektorin e energjisë elektrike, të cilët ushtrojnë aktivitetin e prodhimit, transmetimit, shpërndarjes 
dhe furnizimit me energji elektrike”, të ndryshuar. 

h) Neni 11, pika 1 dhe pika 2, bëhen: Kjo kontratë do të hyjë në fuqi në datën e miratimit nga 
ERE-ja dhe i shtrin efektet nga data 1.1.2019 deri në datën 31.12.2019. Ajo mund të përfundohet 
apo ndryshohet vetëm me miratimin e ERE-s. Sasia e kontraktuar sipas pikës 1, të nenit 2, të 
kësaj kontrate është për të gjithë vitin 2019.  

2. KESH sh.a. të informojë OSHEE sh.a. në lidhje me të ardhurat shtesë që ka siguruar gjatë 
vitit 2019, të destinuara për llogarinë Escrow jo më vonë se 10 ditë nga marrja dijeni e këtij 
vendimi. 

3. Për periudhën nga data 1.1.2019 deri në hyrjen në fuqi të këtij vendimi, nëse sasia e 
energjisë së livruar dhe të marrë, ndryshon nga sasia e energjisë së programuar për livrim, 
faturimet do të axhustohen nga palët në këtë kontratë për të reflektuar ndryshimet e devijimet 
midis programit dhe sasisë aktuale të livruar brenda muajit nëntor 2019. 

4. Në çdo rast sasia dhe çmimi i shitjes së energjisë elektrike për qëllime të furnizimit të 
Furnizuesit të Shërbimit Universal, nga shoqëria e prodhimit e ngarkuar me detyrimin e 
shërbimit publik, është sipas VKM-së nr. 244, datë 30.3.2016, “Për miratimin e kushteve për 
vendosjen e detyrimit të shërbimit publik, që do të zbatohen ndaj të licencuarve në sektorin e 
energjisë elektrike, të cilët ushtrojnë aktivitetin e prodhimit, transmetimit, shpërndarjes dhe 
furnizimit me energji elektrike”, të ndryshuar. 



5. Ky vendim e shtrin fuqinë juridike nga data 1.1.2019 deri në datën 31.12.2019. 
6. Drejtoria e Çështjeve Ligjore, të njoftojë palët e interesit për vendimin e bordit të ERE-s. 
Ky vendim hyn në fuqi menjëherë. 
Për këtë vendim mund të kërkohet rishikim brenda 7 ditëve kalendarike, si dhe mund të bëhet 

ankim në Gjykatën Administrative Tiranë, brenda 30 ditëve kalendarike nga dita e publikimit në 
Fletoren Zyrtare. 

Ky vendim botohet në Fletoren Zyrtare. 
 

KRYETAR 
Petrit Ahmeti 







































 


